
Минатата година Основниот граѓански суд во Скопје донесе пресуда според која утврди 

директна дискриминација сторена од страна на Владата на РСМ и Државната изборна комисија 

врз лицата со попреченост со непреземање дејствија за прилагодување на пристапноста на 

избирачките места за да може лицата со попреченост активно да земат учество и го остварат 

своето право на глас. Во пресудата тогаш, судот ги задолжи Владата на РСМ и Државната 

изборна комисија  да обезбедат до распишувањето на следниот изборен циклус низа на мерки 

со кои ќе се овозможи лицата на попреченост непречено да го остварат своето право на глас 

подеднакво како и останатите граѓани.  

Исто така, Комисијата за спречување и заштита од дискриминација (КСЗД) во низа наврати има 

утврдено сторена директна дискриминација врз лицата со попреченост во врска со процесите 

на нивно учество во политичкиот живот. Имено, КСЗД во 2021 година, донесе и Општа препорака 

со која и се препорачува на Државната изборна комисија во најкус можен рок да ги преземе 

сите потребни дејствија во насока на обезбедување на пристапност и соодветно 

приспособување на гласачките места, со што ќе се овозможи еднаков пристап на лицата со 

физичка попреченост до и во гласачките места ширум земјата. Оттука, земајќи предвид дека 

следниот изборен циклус после донесената пресудата на Основниот граѓански суд за сторена 

директна дискриминација кон лицата со попреченост беа изборите во 2024 година, КСЗД во 

соработка со МЦМС покренаа иницијатива за граѓански мониторинг на пристапноста на 

избирачките места за време на изборите.  

За вклучување во оваа иницијатива беа контактирани 88 граѓански здруженија кои во своето 

поле на дејствување имаат наведено дека работат или ги застапуваат правата на лицата со 

попреченост. Сите претставници од овие организации беа поканети да земат учество со тоа што 

кога ќе излезат да го искористат своето право на глас да направат мониторинг на пристапноста 

на гласачките места од улога на гласачи. За потребите на мониторирањето беше подготвен 

Прашалник со 10 прашања во врска со пристапноста на избирачките места, а се подготви и 

упатсво со подетални насоки за подобро разбирање на прашањата во прашалникот. 

Прашалникот беше достапен на македонски и албански јазик во онлајн и ворд верзија.  

Заклучно вториот изборен круг од Претседателските и денот на Парламентарните избори (8 мај 

2024 г.) беа доставени 35 одговорени прашалници, односно се мониторираа 35 избирачки места 

од 18 градови во Македонија. За жал, оваа граѓанската акција за мониторингот на избирачките 

места покажа дека државата не постапила согласно донесената пресуда и се уште 

инфраструктурата и просторот до и во избирачките места не се прилагодени согласно 

Конвенцијата за заштита на правата на лицата со попреченост. Ваквата ситуација ги спречува 

лицата со попреченост да излезат на денот на изборите и да го остварат своето право на глас. 

Графикон бр. 1 Општина во која се наоѓа избирачкото место 

  

Имено, граѓанскиот мониторинг покажа дека 27 избирачки места немаат соодветен паркинг кој 

е обележан со боја со висок контраст, иако имањето на дополнителен паркинг простор за лицата 

со попреченост е од суштинско значење за да можат безбедно да маневрираат во и надвор од 

нивното возило. Редовните паркинг места немаат доволно простор за инвалидски колички и 

други помагала, па оттука можноста да се паркираат на соодветен паркинг простор што се наоѓа 

поблиску до влезната врата на местото на гласање може да ја направи разликата помеѓу тоа да 

можат да излезат од возилото или да мораат да се откажат од гласањето.  

Графикон бр. 2 Ако избирачкото место се наоѓа на место со скали, дали има соодветна рампа 
(рампата има мал агол/наклон, направена е од соодветен нелизгав материјал и слично)? 

Исто така, рампите за пристапност овозможуваат непречено учество на лицата со попреченост 

во секојдневниот живот и нивното правилното поставување спречува сериозни несреќи како 

што се лизгање, сопирање и паѓање. Но во мониторираните избирачки места 12 немаат 

соодветна рампа која ќе им олесни пристап до просторијата за гласање на лицата со 

попреченост, види графикон бр. 2. Додека пак, две третини од избирачките места имаат 

избирачко место кое може да обезбеди влез со доволна широчина за лицата кои имаат 

дополнително помагало или инвалидска количка да можат лесно да влезат, види графикон бр.3.  

Графикон бр. 3 Дали влезот на избирачкото место е со доволна широчина за да обезбеди лесен 
пристап на лица со инвалидска количка? 

 

За жал, голем дел од избирачките места (24) се наоѓаат во згради со повеќе катови за кои не 

постои пристапен лифт или платформа на ниво на скали кои ќе им овозможи на лицата со 

попреченост да стигнат до просторијата во која треба да се гласа. Ова е една од главните пречки 

која оневозможува лицата со попреченост да го остварат своето право на глас дури и кога се 

решиле да излезат и гласаат, види графикон бр. 4. На прашањето, „Дали во просторијата за 

гласање има доволно простор за движење на гласачи со попреченост?“, известено е дека 

мнозинство од избирачките простории (24) имаат доволно простор за движење на лица со 

попреченост. Додека малку подобар е случајот со известувањето во однос на прашањето „Дали 

има поставено параван кој ќе може да го користи лице со инвалидска количка или на друго лице 

на кое ќе му треба ниска површина за пишување?“, во овој случат голем дел до просториите 

каде се гласало имале такви паравани (27), види графикон бр. 5. 

Графикон бр. 4 Ако избирачкото место е на кат, дали постои пристапен лифт или платформи кои се 

на нивоа со скалила? 

 

Графикон бр. 5 Дали има поставено параван кој ќе може да го користи лице со инвалидска количка или 

на друго лице на кое ќе му треба ниска површина за пишување?   

 

Согласно упатствата за гласање на Државната изборна комисија, кога гласачот е слеп или со 

оштетен вид може да гласа со помош на шаблон со Браева азбука.  На овогодинешните избори, 

на 16 од мониторираните избирачки места забележано е постоење на таков шаблон додека на 

16 од нив истиот не бил поставен, види графикон бр. 6. На прашањето, „Дали гласачките кутии 

се на висина на лице кое користи инвалидска количка или друго лице кое не може да посегне 

високо за да го остави гласачкото ливче внатре во кутиите?“, 20 од избирачките кутии биле 

поставени на висина од која ќе може избирачите кои имаат попреченост лесно да го депонираат 

гласачкото ливче, додека 16 кутии не биле соодветно поставени.   

Графикон бр. 6 Дали на местото на гласање е поставен шаблон за гласање за слепи лица или со 
штетен вид?  

 

Јасното истакнување на сите информации кои се важни за успешно спроведување на гласањето 

се уште еден важен аспект за вистинско вклучување на лицата со попреченост во изборните 

процеси. Но за жал, дури во 32 избирачки места не се забележани соодветни поставки и 

информации во форма на знаци и бројки кои треба да им помогнат на гласачите кои имаат 

попреченост да го остварат своето право на глас и правилно да се информираат пред гласањето, 

види графикон 7. 

Графикон бр. 7 Дали има поставени знаци и бројки во поголем формат со висок контраст 

Податоците добиени од оваа граѓанска акција за мониторинг на избирачките места со која 

сакавме да видиме дали нешто е направено согласно донесената судска пресуда за сторена 

директна дискриминација од страна на државата и Изборната комисија говорат дека се уште 

сме далеку од воспоставување на еднаков третман на лицата со попреченост кога тие гласаат. 

Државата преку реализирање на конкретни мерки треба да обезбеди и де факто еднакви 

можности на лицата со попреченост за да може тие целосно да учествуваат на изборите. Оваа 

граѓанска акција ни покажа дека предизвиците во врска со учеството во изборите се уште 

опстојуваат и продолжуваат за лицата со попреченост, оставајќи ги луѓето да се чувствуваат 

понижени и дискриминирани.  

 

Прашалник МК 
https://docs.google.com/forms/d/e/1FAIpQLSd_8V19anceP1ZRCAiO_UQ87spWw2I2KnyFx3-
yZNeZwKiZ1Q/viewform?usp=pp_url  
 
Прашалник АЛБ 
https://docs.google.com/forms/d/e/1FAIpQLSePTihKdsFjaSHzsihvFHCweamNqqwhCOlZ_PrgGVAk
-Q7vDg/viewform?usp=pp_url  

